ТР Түбән Кама шәһәре
2нче урта гомуми белем бирү мәктәбенең
татар теле һәм әдәбияты укытучысы 
Гәрәева Гүзәлия Нурулла кызы
Һәр ел фасылы үзенчә матур
Кыш
Кемдер мактый язны, кемдер гашыйк җәйгә, өченчеләр мәдхия җырлый көзгә.
Ә кыш үзенчә, башкача ямьле. Холкы да үзгәрүчән. Бер карауда – чытлы кыз ул. Кояш нурлары астында энҗе кар бөртекләрен җемелдәтә-җемелдәтә, көзгеләрдән карап керфекләрен ап-ак итеп буяп куя. Кардан такыялар үрә дә, агач-кызыкайларның башларына тезеп куя. Ап-ак төстәге сырлап үрелгән, дөняда бер модельер да тегә алмаган, күлмәкләр белән матурлый ул аларны. Хәйран гына чибәрләнә дә, шунда ук күз тиеп куя үзенә.
Киреләнә башлый. Сызгыра-сызгыра җил дустын чакыра. Йомшак кына яткан урыныннан йолкып уята да, өрдереп кар бөртекләрен әллә кайларга алып китә. Кышкы “җәяүле буран” уены башлана. Чаптыра-чаптыра җил карны: таулар ясый, юлларны каплый. Җиһанны кар тигезли. Ә кышка гашыйклар үзләренә йөрү өчен юл эзли.
Тагын тынычлык урнаша. Җил дә үз өенә кайтып китә.
Күктән әкрен генә яңа энҗеләр сибәли. Ягымлы гына җирнең битен кытыклый, керфекләренә куна. Үзенең саф салкынча һавасын җир өстенә сибә. Бу юлы инде ак йомшак юрган белән кырларны, елгаларны каплый.
Җир Анага да җылы кирәк. Йокласын ул язга чаклы тыныч һәм ышанычлар белән! Җиргә күп яуса кар, мондый җирдә өмет бар.
Ак сафлык, пакълек белән кил, син, чәчәк кебек ап-ак карларың белән һәр ел безгә!

Кояш кызы
Яздан җәйгә күчкәндә үк чалт аяз көннәр башланды. Көне буе Кояш кызы уйнады. Үзенең җылысы белән җиһанны рәхәтләндерде. Үсемлекләрне үстерде, корт- бөҗәкләрне уятты, хайваннар дөньясын дәртләндерде, кешеләргә зур өметләр өстәде.
Болытлар күренмәде. Әгәр күренәләр икән, шунда ук Кош кыз ачуланды, тагын да нурларын көчлерәк сибә башлады. Болыт малайлары кача торды. Аларның көчләре артканнан-арта барды. Көчләрен кая куярга белмәгән болыт балалары көрәш оештырып җибәрде. Мәйданда бер-берсе белән бил алыш башланды. Көчсезләр дыпылдап, тавыш чыгарып болытлар өстенә килеп төшәләр. Бу төшү җир өстендә дә ишетелә: чаткылар чыгарып яшен яшьни.
Көрәш карарга болыт кызлары да җыела. Кайсы шатлыктан, кайсы җиңелгән көрәшчеләрне җәлләп елый башлыйлар. Бу күз яшьләре җир өстенә яңгыр булып сибелә башлый.
Җир дә тереклек ияләре яңгыр яуганга бик шатландылар. Үсемлекләр чәчәкләрен ачып җибәрделәр, җимешләрен су белән тулыландырдылар, кешеләр дә бик канәгать иделәр.
Һава чистарды. Бөҗәкләр җанланды. Кошлар оныта башлаган җырларын искә төшереп, җыр суза башладылар.
Кош кызы боларны күзәтте. Аңа бу күренеш ошап бетмәде, болытларга ачуы чыкты. Җил кызларын чакырды һәм болытларны еракка куарга кушты.
Җил кызлары Кояш кызның үтенечен рәхәтләнеп үтәделәр, чөнки аларга болытлар белән уйнавы рәхәт иде. Җил кызларының болыт малайлары белән шаяруы җирдәгегеләргә ошый, алар зарыгып яңгыр көтәләр бит.
Кояш кызы һаман үзенекен итте: кыздырды да, кыздырды. Кызудан үләннәр саргайды, кипте; сулыктагы сулар парга әйләнде, елгаларда су кимеде.
Болытларга Кояш кыз белән килешергә кирәк иде. Ниһаять, мондый килешү төзелде: төннәрендә болытлар яңгыр яудыра, ә көндезен Кояш кыз җиһанны яктырта һәм җылыта. Килешеп эшләгәндә һәрберсенең эшләре җайга салынды: тереклек ияләренә рәхәтлек бүләк ителде.

Җәйге урман
Урман! Урман! Табигатьнең нинди матур урыны, син!
Син һәркемнең күңелен үзеңә тартасың. Кешеләр киләләр дә – сиңа керәләр, матур чәчәкле үсемлекләрең, төз матур наратларың,киң яфраклы усакларың, ап-ак каеннарың белән горурланалар.
Нинди рәхәт! Һава саф, чиста. Үсемлекләренең исле пары борынны котыклый. Тән ниндидер җиңеллек сизә, ял итә. Монда бар нәрсә дә онытыла: оҗмахтагыдай сизәсең үзеңне.
Урман – музыка чыганагы да. Төрле урман кошларының сайравы, аларның бергә кушылып яңгыравы гына да ни тора?! Бу бит үзе бер сихри дөнья.
Без, кешеләр, шушы матур урман дөньясын саклый белсәк идек, сакласак иде табигать матурлыгын.
Яшә, урман! Шаула син җилләрдә.
Куандыр кешеләрне! Сакла, кош-корт һәм җәнлекләреңне! Син шаулап-гөрләп үс.  Син булганда гына яшәү дәвам итәр!

Көз – матур чак
Яфраклар коела, сибелә җир өстенә. Төрле төстәге келәмнәр тукыла да, ябып та куела. Бизәкләр төрле-төрле. Тик бизәкләр – үзгәрүчән бизәкләр. Җил әкрен генә берсен ала, икенчесен куя. Кайберләрен очыртып алып китә, шул мизгелдә паласлар суга.
Чиксез күкне матурлык бизәп ала. Ул да челтәрле. Челтәр тишемнәреннән, качып кына егетләрне күзәткән кызлар шикелле, кояш карый. Пәрдәләр ачылып китә дә, оялчан нурлар келәм-паласларны күзәтә. Әле берсе, әле икенчесе өстенә килеп куна: шаяра, иркәли, уйный, ялтыравыклы буяулар белән буйый.
Мамыктай җиңел болытлар пәрдәләрне ябып куялар. Төрле формаларга керләр дә, һава киңлекләрен яулап алалар. Томаннан үрелгән җепләр белән тырыша-тырыша матур сурәтләр төшерәләр.
Салкын җил исеп куя. Болытлар төсләрен үзгәртә. Кара төстәге бизәкләр күренә. Озак та үтми көмеш төстәге энҗеләре белән җирдәге келәмнәргә өстәмә бизәкләр төшерелә башлый. Келәмнәр авырая, элекеге матурлык югала бара.
Тышта яңгырлы суык көннәр тантана итә. Коя яңгыр, тәрәзәләргә кагыла, сак кына көз зарын сөйли узган-барганга.

Айлы төн
Йолдызлы айлы төн. Салкынча һәм тын. Көне буе хәрәкәттә булган җан ияләре ял итә.
Кояш нурларыннан көне буе үзенә җылылык һәм яктылык туплаган Ай җир өстен яктырта. Зәңгәрсу аклык белән төргән ул тирә-якны.
Ерак-еракта йолдызлар җемелди. Бер-берсенә елмаешалар да һавда уйнашалар, көне буе булган хәлләр турында бәхәсләшәләр кебек алар.
Ай да, йолдызлар да бик канәгать үзләренең төнге тормышларыннан. Тик шул вакыт тынлыкны бозып, нәрсәдер кыштырдап куйды. Сизде Ай, шундук матур елмаю белән җир өстенә күз салды.
Әнә бик матур кош, төн алиһәсе, ябалак күренде. Канатларын җәеп очып та китте, уктай атылып кар өстеннән нәрсәдер эләктереп алып юк та булды.
Тегендәрәк, агач ботагында, берсенә-берсе якынрак килеп кочаклашып утырган бер төркем кошлар – чәүкәләр; чыршы ботаклары арасында елышып утырган чыпчыкларны күреп алды Ай. Кар астында да нәрсәдер селкенеп куйды. Болары – көртлекләр иде.
“Йоклагыз! Йоклагыз, иртәнгә чаклы тыныч кына, – дип күзен кысты Ай. – Мин сезне саклармын усал җәнлекләрдән”, – дип уйлавы булды, тынлыкны бозып “улаган” тавыш ишетте. Авылга таба бүре бара иде. Ашыйсы килә бугай, каз-тавык эләкмәсме дигән ният белән атлый иде ул.
Авыл өстендәге тынлыкны бозып эт өргән тавышлар ишетелде.
Ай капка төпләренә күз салырга булды. Капка төпләре дә буш түгел иде. Карны шыгыр-шыгыр иттереп, ике яшь бер-берсенә нидер сөйлиләр иде. Ишетергә иде дә бит, ярамый тыңларга. Тик икесенә генә кагыла иде бу сөйләшү.
Тынлыкны матур тавышлары белән әтәчләр бозып куйды.
Шыгыр-шыгыр итеп капкаларның ачылуын да сизде Ай. Кешеләр җылы өйләреннән чыгып, бикләгән капкаларын ачтылар; урам якка чыгып, таңга сәлам бирделәр. Кош-кортларын, мал-туарлары барладылар.
Боларны күзәтеп тору рәхәт һәм күңелле булса да, җирдәге көндезге тормышны Кояшка калдырып, җир шарының икенче ягына күчәргә кирәк иде.
Яктылык артканнан арта барды. Йолдызлар сүнде, Ай да китәргә ашыкты. Якты көн туды. Кояш күтәрелде, яңадан тормыш кайный башлады.
